
MINUTI

Il-Minuti tal-Laqgħa Nru. 19 li saret it-Tnejn 28 ta’ Ottubru, 2013 ġew konfermati.

RAPPORT TAL‑AWDITUR ĠENERALI – AN ANALYSIS OF THE EFFECTIVENESS OF THE ENEMALTA CORPORATION’S FUEL PROCUREMENT (Kont.)

THE CHAIRMAN (Onor. Jason Azzopardi):  Insejħu lill-Perit David Xuereb.

Il-Perit David Xuereb daħal fil-Kamra.

IL-PERIT DAVID XUEREB:  Jiena, David Xuereb, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni.

THE CHAIRMAN:  Grazzi ħafna, Perit Xuereb.  Irrid pubblikament nirrimarka għax it’s only fair għalik li inti ġejt appożitament għal dan il-Kumitat, għal din ix-xhieda minn Londra, fejn kont qiegħed, biex tkun tista’ tixhed, imbagħad terġa’ titlaq lura Londra.  Din hija xi ħaġa apprezzata u ngħidha pubblikament.  

Hawn talba mill-media għall-filming tal-ewwel ftit minuti tax-xhud.  Qed jingħata l-permess u bħas-soltu nappella biex tkunu fil-qosor.

Perit Xuereb, fejn taħdem u x’inhi r-relazzjoni tiegħek mal-Korporazzjoni Enemalta fil-perjodu kopert mir-rapport 2008-2011?

IL-PERIT DAVID XUEREB: Jiena perit prattikanti fis-settur privat.  Ġejt appuntat fuq il-Bord tal-Korporazzjoni Enemalta f’Marzu 2011 u ġejt appuntat ukoll fil-kariga ta’ deputy chairman.  Dan għamiltu saż-żmien meta kien hemm change in chairmanship f’Novembru 2011, imbagħad bqajt bħala Direttur sal-31 ta’ Lulju 2012 meta kont irriżenjajt minħabba impenji ta’ xogħol;  ma stajtx inkompli nagħti kontribut siewi.  

THE CHAIRMAN:  Mela sa Marzu, 2011 kont direttur...

IL-PERIT DAVID XUEREB:  Minn Marzu 2011 sat-18 ta’ Novembru 2011 meta kien hemm iċ-change in chairmanship kont deputy chairman, imbagħad minn dik id-data sa meta rriżenjajt....

THE CHAIRMAN:   Grazzi ħafna.  Ngħaddi mill-ewwel għall-kollegi tan-naħa tal-Gvern.  L-Onor. Justyne Caruana.

ONOR. JUSTYNE CARUANA:   Ir-Rapport tal-Awditur naħseb li qrajtu hux hekk?  

IL-PERIT DAVID XUEREB:  Iva.

ONOR. JUSTYNE CARUANA:  Kritika ewlenija hija t-teħid tal-Minuti.  Inti bniedem professjonist, ġej mill-kamp tas-settur privat u  nimmaġina li ġieli kont f’bordijiet u meetings ta’ dan it-tip.  Dwar it-teħid tal-Minuti allura fil-kuntest tal-background tiegħek, x’tikkummenta?

IL-PERIT DAVID XUEREB:  Kif għedtilkom, jiena ġejt appuntat f’Marzu 2011.  Nifhem li kien hemm issues fuq it-teħid tal-Minuti – ovvjament xi aħbarijiet segwejt –  fiż-żmien preċedenti għal dan iż-żmien.  In a way jien kont iffortunat u waħda mill-azzjonijiet li ħadt kienet li ssapportjajt l-iżvilupp professjonali ta’ trasparenza u l-oġġettività tal-mod kif jittieħdu d-deċiżjonijiet u anke tal-mod kif jiġu rrekordjati.  Kif qed tirrealizzaw, fl-2011 kien diġà nbeda proċess, jiġifieri ma bdejtux jiena imma kont parteċipi fl-iżvilupp tal-proċess mhux biss dwar it-teħid tal-Minuti, imma anke tal-proċeduri tal-procurement.

ONOR. JUSTYNE CARUANA:  X’tikkummenta dwar qabel ma daħal dan il-proċess?

IL-PERIT DAVID XUEREB: Diffiċli biex nikkummenta għax ma kontx parti minnu.  Naħseb li kull azzjoni li tittieħed naħseb f’kull kamp, mhux biss fl-Enemalta imma f’kull kamp, huma dejjem azzjonijiet biex wieħed itejjeb fuq l-affarijiet li kien hemm qabel.  Naħseb illi kieku l-affarijiet ikunu qegħdin sew, ma jkunx hemm il-bżonn ta’ improvement.  Dawn  jiġru wkoll jew għax tirrealizza maż-żmien, jew għax bl-esperjenza u xi ħadd jgħinek, jew jiġri xi inċident fl-istorja tal-mod kif jittieħdu d-direzzjonijiet li jġegħeluk tirrealizza li trid tagħmel tibdil.  Fiż-żmien qabel ma jiena nvolvejt ruħi fl-Enemalta naħseb li kien hemm biżżejjed li jimmotiva lin-nies li kien hemm ftit qabli li jagħmlu din it-tibdila.  Jiena kont parteċipi f’dik it-tibdila għax poġġejt f’dawn il-meetings tal-Fuel Procurement Committee (FPC)  li fihom konna niddiskutu l-improvements tal-ewwel drafts li kienu diġà saru.  

ONOR. LUCIANO BUSUTTIL:  Jiġifieri inti kont membru fl-FPC.

IL-PERIT DAVID XUEREB:  Iva, kont membru fl-FPC.

ONOR. LUCIANO  BUSUTTIL:  Jiġifieri kont ilek mill-2011?

IL-PERIT DAVID XUEREB:  Kont ili minn Marzu 2011.  

ONOR. LUCIANO BUSUTTIL:  Għax kont id-deputy chairperson?  Allura mbagħad bdejt tiċċerjah inti.

IL-PERIT DAVID XUEREB:  Le, iċ-chairman kien jiċċerjah.  

ONOR. LUCIANO BUSUTTIL:  Jiġifieri inti ma kontx f’perjodu tranżitorju fejn ma kienx hemm chairman.

IL-PERIT DAVID XUEREB:   Le, jiena deputy chairman kont.

ONOR. LUCIANO BUSUTTIL:  Dejjem deputy chairman kont.

IL-PERIT DAVID XUEREB:  Iva.  Fiż-żmien meta kont deputy jiena, iċ-chairman kien William Spiteri Bailey u meta mbagħad l-Inġ. Giordimaina ħa over iċ-chairmanship, l-Inġ. Spiteri Bailey sar id-deputy chairman u jiena sirt direttur.

ONOR. LUCIANO BUSUTTIL:  U fl-istess ħin kont ukoll direttur fil-Bord tad-Diretturi tal- Enemalta?

IL-PERIT DAVID XUEREB:  Iva, dażgur.

ONOR. JUSTYNE CARUANA:  Fi żmien William Spiteri Bailey bħala chairman kien hemm ukoll l-Inġinier Karl Camilleri bħala chief executive officer (CEO).   Naħseb li kont qed issegwi x’qalilna l-Inġ. Karl Camilleri u x’qalilna wkoll l-Inġ. William Spiteri Bailey dwar it-teħid ta’ dokumenti mill-Enemalta, fejn l-Inġinier Karl Camilleri – biex nirrikapitola a benefiċċju tiegħek – qalilna li kellu l-permess, William Spiteri Bailey qalilna li ma kellux il-permess biex jieħu d-dokumenti, imma sempliċement biex jieħu l-laptop mingħajr l-informazzjoni, imbagħad f’dawn l-aħħar ġranet kellna lis-Sur Antoine Galea li kkonferma – anke wara li ġew fornuti lilna dokumenti – li l-Enemalta, lill-Inġinier Karl Camilleri kienet diġà infurmatu li dawk id-dokumenti riedu jiġu ritornati lura.  Inti kont parti mis-set up  ta’ dan iż-żmien.  Bħala deputy chairman, kont taf b’dawn l-avvenimenti?

IL-PERIT DAVID XUEREB:  Id-deċiżjoni li s-Sur Camilleri jieħu l-laptop li talab kienet meħuda barra mill-bord; safejn naf jien id-deċiżjoni kienet meħuda bejn il-Ministru, iċ-chairman ta’ dak iż-żmien u Karl Camilleri flimkien.

ONOR. LUCIANO BUSUTTIL:  Skont kif qal Karl Camilleri.

IL-PERIT DAVID XUEREB:  Jien hekk nafha wkoll.  L-ewwel nett, aħna bħala bord l-iktar ħaġa importanti li kellna x’niddiskutu meta ċ-chairman infurmana ma kenitx fuq il-laptop, imma kienet fuq ir-riżenja tas-CEO għax kienet xi ħaġa pjuttost importanti.

ONOR. JUSTYNE CARUANA:  Dik kienet xi ħaġa li saret ħabta u sabta jew kontu qed tantiċipawha?

IL-PERIT DAVID XUEREB:  Jiena ma kontx qed naraha, jiġifieri ħadd ma ddiskuta miegħi x’naħsbu u x’ma naħsbux.   Naħseb li d-deċiżjoni kienet meħuda mill-Inġ. Camilleri.  Żgur li fiċ-ċirkli ta’ diskussjonijiet li kelli jiena fuq il-bord qatt ma ddiskutejna li s-Sur Camilleri kellu jirriżenja u lanqas li xi ħadd ġiegħelu.  Din l-informazzjoni fuq ir-riżenja tiegħu ġiet għandna miċ-chairman tal-bord wara xi meeting li kien hemm mal-Ministru u ntqal lilna li s-Sur Camilleri rriżenja.  F’dan il-meeting ukoll aħna ġejna nfurmati bħala diretturi tal-bord li ġie miftiehem ukoll li se jkun hemm xahar handover mas-CEO li kien ġej wara u bis-saħħa t’hekk naħseb kien hemm arranġament ta’ konsulenza u wkoll li f’dan iż-żmien ta’ konsulenza – għallinqas hekk fhimtha jiena – kellu juża l-laptop.  Però imkien ma niftakar li xi ħadd qatt iddiskuta jekk il-laptop kellux ikun vojt jew mimli, l-assumption kienet li l-informazzjoni ma kenitx toħroġ barra mill-Enemalta; tant hija assumption li lanqas tiddiskutiha.  

ONOR. JUSTYNE CARUANA:  Iktar milli assumption hija loġika.

IL-PERIT DAVID XUEREB:  Hija loġika u hija professjonalità ukoll.

ONOR. JUSTYNE CARUANA:  Fil-perjodu li init kont deputy chairman kien hemm il-problema tal-fornitura ta’ żejt minn  Trafigura li kienet off-spec.  Ovvjament fl-FPC biex intom tagħmlu awarding ta’ tender biex tagħżlu trader minn ieħor taraw l-ispecs, fosthom is-sulphur, is-sodium, id-density u affarijiet oħra li forsi tista’ tindikali inti.

IL-PERIT DAVID XUEREB:  Lanqas jien ma jiena espert għax mhuwiex is-settur tiegħi, però issa nirrispondik.

ONOR. JUSTYNE CARUANA:  Jiġifieri these things ring bells.

IL-PERIT DAVID XUEREB:  Yes, of course.  

ONOR. JUSTYNE CARUANA:  Jiġifieri dawn huma l-ispecs li  intom taraw flimkien mat-terms tad-delivery, terms of payment and whatever.

IL-PERIT DAVID XUEREB:  Hekk hu.

ONOR. JUSTYNE CARUANA:   Irriżulta li kien hemm four shipments li kienu off-spec.   L-ewwel nett tikkonferma li l-kuntratt kien jistipula li kull shipment irid ikun ta’ 0.7% sulphur?  It-tieni, inti dħalt fid-diskussjoni fejn ġiet immultata Trafigura minħabba l-fornitura off-spec?
IL-PERIT DAVID XUEREB:  Se nipprova nirrispondik kif niftakarhom, jekk inħalli xi ħaġa barra nitolbok tfakkarni ftit.

Fil-proċedura tal-procurement tal-fuel żgur kien hemm lista ta’ ċirkostanzi ta’ affarijiet, ta’ boxes to be ticked li kienu non-negotiable, jiġifieri ma jiċċaqilqux.  U dawn kien hemm sensila minnhom.  Fil-fatt ġieli kien ikollna diffikultajiet li f’tenders ġenerali li jkunu tant viċin, però peress li aħna ħadna deċiżjoni li hija redline, allura ma tiċċaqlaqx, u oħrajn fejn tista’ tiċċaqlaq.  Żgur li meta nitkellmu fuq il-kontenut taż-żejt hemm żewġ issues, dejjem kif nifhimha jien li m’iniex espert.  Waħda minnhom hija s-saħħa tal-bniedem però l-oħra hija l-effiċjenza u l-mod kif jaħdmu l-magni.  Dawn iż-żewġ affarijiet huma importanti u għalhekk isiru l-ispecifications.  Jekk il-fuel li jkun qed jippreżenta t-tenderer ma jkunx jiffitja dak l-ispec, aħna niskartawh u nikkunsidraw f’negozjati, jew dettaljati jew negozjati  ta’ prezz, dawk it-tenderers biss li jiffitjaw fl-ispec.  Jiena nimmaġina – u ngħid  “nimmaġina” għax id-dettalji ma nafhomx sew, imma qed ngħid kif qed nirraġuna jiena – li meta dan it-tender partikolari ngħata, ingħata biss għax is-submission li  ngħatat mit-tenderer kienet tiffitja f’dan l-ispec u l-prezz b’xi mod kien jagħmel sens.  Mela sal-kuntratt nimmaġina li kien jagħmel sens.   Clearly d-delivery u t-technical management x’jiġri fl-Enemalta wara li ż-żejt jiġi procured mhijiex xi ħaġa li l-bord per se jiddiskutuha u jiena ma kontx parteċipi fiha, allavolja kont f’board meetings fejn ovvjament dawn l-issues jiġu rappurtati.   Ovvjament, meta jkollok supplier li jew bi żball jew b’default  jibgħat shipment li ma jiffitjax fl-ispec, il-management irid jieħu reconnaissance u jrid jagħmel risk assessment fin-negozjati, eċċ.  Id-dettalji ta’ x’sar iktar milli sirt nafhom mill-aħbarijiet milli niftakarhom mill-bord to be honest, allura naħseb aħjar nieqaf hemm.

ONOR. JUSTYNE CARUANA:  Imma naqblu li seħħew dawn l-affarijiet u ġew anke kkonfermati miċ-chief financial officer (CFO).   Intom bħala FPC ma ġejtux  infurmati jew iggwidati għall-future tendering?  Jiena niftakar lill-Inġ. Alex Tranter jiġi hawnhekk jgħidilna li Trafigura kienet għamlet defaulting u abbażi ta’ dik id-default, for a period of time ma baqgħux irebbħuha tenders.  Clearly, minn kif ħareġ minn hawnhekk, Trafigura kienet għamlet defaulting darba, tnejn, tlieta, erba’, tant li ġiet immultata.  Intom, bħala FPC, ma ġejtux infurmati?

IL-PERIT DAVID XUEREB:  Le, għax ir-remit tal-FPC kif niftakru jiena – u nitlobkom tikkoreġuni jekk qed niżbalja – huwa biss il-procurement, m’huwiex il-management ta’ x’jiġri wara l-procurement, dak huwa executive.

ONOR. JUSTYNE CARUANA:  Forsi ma spjegajtx ruħi tajjeb.

IL-PERIT DAVID XUEREB:  Skużani, forsi ma fhimtekx jien.

ONOR. JUSTYNE CARUANA:  Jekk Trafigura kienet għamlet defaulting – u għandna prova li għamlet defaulting tant li ġiet immultata – u ovvjament wara ħrigtu tenders oħra, jiġifieri xtrajtu żejt... 

IL-PERIT DAVID XUEREB:  Fil-perjodu meta kont hemm jiena ma niftakarx li kien hemm xi blacklisting ta’ suppliers.  Jekk kien hemm, ma niftakarx.

ONOR. JUSTYNE CARUANA:  Dwar l-għażla tal-bidder, min kien jagħti d-direzzjoni lill-FPC fi żmien fejn kont inti dwar fejn għandkom tmorru?  Min kien jieħu l-lead tad-diskussjoni?

IL-PERIT DAVID XUEREB:  Ovvjament iċ-chairman huwa l-iktar persuna importanti f’dan il-meeting, però l-meetings qatt ma kienu jkunu one person lead.  Kulħadd kien ikollu opinjoni, ikun hemm min ikollu kompetenza mod, ikun hemm min ikollu xi dubji, ikun hemm min ikollu mistoqsija, but that’s the team; the person leading that team is obviously the chairman.    

ONOR. JUSTYNE CARUANA:  Inti kont hemm fiż-żmien meta kien hemm dak l-inċident ta’ Totsa li ma ħaditx it-tender?  

IL-PERIT DAVID XUEREB:  Le, dak ġara f’Jannar 2011.  

ONOR. JUSTYNE CARUANA:  U inti dħalt f’Marzu.

IL-PERIT DAVID XUEREB:  Iva, però ovvjament jiena fhimt – għax l-istorja nafha ftit – illi apparti l-fatt li kien hemm bżonn il-preparamenti tal-proċeduri biex isiru aktar oġġettivi, trasparenti, accountable u dokumentati, dak l-inċident li ġara f’Jannar naħseb  aċċellera l-bżonn u  naħseb in a way sewa ta’ ġid.  Dejjem tipprova tieħu t-tajjeb anke mill-ħażin.

ONOR. JUSTYNE CARUANA:  Fi żmien li inti kont deputy chairman u anke sussegwentement bħala direttur, il-bidders setgħu jagħmlu kuntatt dirett ma’ xi ħadd f’każ li jkollhom xi diffikultà dwar it-tender document?

IL-PERIT DAVID XUEREB:  Ma nimmaġinax.  Li niftakar żgur huwa li t-tendering process tant kien ikun closed shop li biex nagħtik eżempju – u din hija xi ħaġa li kienet tinkwieta lili għal raġunijiet ovvji – meta kien ikollna xi diffikultà b’negozjati ta’ prezz fejn iċ-chairman fil-bord, wara ftehim mal-FPC,  qed jinnegozja prezz daqsxejn iebes fl-interess tal-Enemalta u s-supplier fuq in-naħa l-oħra tal-linja mhux qed jagħtih risposta u jgħidlu li se jiġi lura b’risposta sa siegħa oħra, aħna konna litteralment ningħalqu fil-kamra u ma niċċaqilqux qabel ma jkollna dik ir-risposta lura u nistgħu nisimgħuha u nixtarru jekk nistgħux nagħżluha.   Allura ma tantx kien ikun hemm l-opportunità – almenu safejn naf jiena – ta’ diskussjoni ma’ ħadd li nista’ nimmaġina jiena, ħlief meta mbagħad it-tenderer isir kuntrattur, jiġifieri l-kuntratt ġie ffirmat, u naturalment il-kuntrattur qiegħed jitkellem mal-management u qiegħed jissuplixxi l-materjal, imma mhux mal-FPC. 

ONOR. JUSTYNE CARUANA:  Din tal-off-spec lili tinkwetani għax jiena fhimtha li intom għamiltu awarding ta’ tender għax at that point il-boxes ittikkjajtuhom kollha, però imbagħad eventually meta wasal f’punt ta’ kunsinna, jiġifieri beyond ix-xogħol tagħkom, irċevejna prodott li ma kienx skont dak kif qbiltu intom dwaru.  

IL-PERIT DAVID XUEREB:  Hekk hu.

ONOR. JUSTYNE CARUANA: Jiena dik rajtha bħala xtrajt xi ħaġa u ħallast għaliha tajjeb, però imbagħad ma ħadtx dak li ħallast għalih.

IL-PERIT DAVID XUEREB:  Ħalli nagħtik eżempju.  Dan bħal pereżempju tkun qed tibni dar –   biex ngħid xi ħaġa li nifhem fiha jien – titlob il-kuntrattur biex jagħtik specification ta’ concrete ta’ kwalità, jgħidlek li se jagħtihulek u meta tmur tittestjah tiskopri li hu inqas.  X’tagħmel f’dak il-mument?  Jew tgħidlu jaqilgħu, jew ma tħallsux jew tara jekk tħallsux proporzjonalment jew timmultah.  Ovvjament kieku tkun taf minn qabel li se jagħtihulek ħażin, naħseb li tagħmel xi ħaġa.  F’dan il-każ, meta jiġik il-prodott, speċjalment jekk hu urġenti, spazju ta’ ħażna ma jkollokx u l-materjal li jiġi, sakemm teknikament jista’ jiġi managed u mhux se jagħmel xi ħsara tremenda jew inkella anke ħsara fil-makni, il-management irid jieħu deċiżjoni jekk jaċċettahx in the first place jew le.  Jiddependi wkoll – għalkemm ma nifhimx fit-testing procedures – meta tittestjah u meta tkun taf li l-materjal mhuwiex to spec, għax dak it-time lag dak il-ħin nimmaġina li huwa importanti wkoll.  

ONOR. JUSTYNE CARUANA:  Però at the end of the day id-deċiżjoni jaċċettax dik il-kunsinna jew le, ta’ min hi?

IL-PERIT DAVID XUEREB:  Tal-management.

ONOR. JUSTYNE CARUANA:   Imma min?

IL-PERIT DAVID XUEREB:  Nimmaġina li s-CEO u t-technical managers tiegħu, jiġifieri dawk in-nies li x’kellu jinxtara, jafu x’inxtara fil-kuntratt, imbagħad jaraw li dak li nxtara fil-fatt wasal.

ONOR. JUSTYNE CARUANA:  Fi żmienek dawn in-nies min kienu?  

IL-PERIT DAVID XUEREB:  In-nies tekniċi li jien lanqas biss nafhom; nies li qegħdin fil-petroleum division.  Hemm dawk responsabbli għall-fuel tal-karozzi u dawk li huma responsabbli għall-fuel  tal-power stations.  Ovvjament, bħalma ninkwetaw għall-karozzi u għal affarijiet li għandhom x’jaqsmu mal-karozzi, irridu ninkwetaw ukoll meta niġu għall-fuel li jintuża biex jiġġenera l-elettriku.


ONOR. JUSTYNE CARUANA:  L-ewwel semmejtilna li l-primary concerns huma s-saħħa tal-bniedem u ovvjament il-makkinarju.  Inkun qed ngħid sew li fejn tidħol saħħa tal-bniedem hemm is-sulphur content, u għal dak li jirrigwarda l-makkinarju hemm l-aromatics, is-sodium u d-density li  jeffettwaw.

IL-PERIT DAVID XUEREB:  Mid-dehra taf iktar minni.  

ONOR. JUSTYNE CARUANA:  Mhux għax naf imma qed nitgħallem.

ONOR. LUCIANO BUSUTTIL:  Inti bħala membru fil-bord tad-diretturi, meta kontu tiltaqgħu kien jitla’ xi forma ta’ report min-naħa tal-FPC dwar id-deċiżjoni li kienet ittieħdet dwar l-għażla ta’ tender partikolari  u għall-motivazzjoni ta’ dak it-tender partikolari?

IL-PERIT DAVID XUEREB:  Le.  Li żgur kien jiġri hu li fil-monthly report li kien ikollna bħala diretturi kien ikun hemm varji rapporti fuq varji suġġetti.  In-nies li nimmaġina kienu jaġġornawna fuq dak li kien qed jiġri kienu jkunu ċ-chairman u l-financial controller li kienu nies direttament involuti u jifhmu fis-suġġett.

ONOR. LUCIANO BUSUTTIL:  Min kien is-CFO fi żmien li kont hemmhekk inti?

IL-PERIT DAVID XUEREB:  Antoine Galea.

ONOR. LUCIANO BUSUTTIL:  Is-CFO preċedenti, is-Sur Pippo Pandolfino, kien qal li hu kien jagħmel rapport lill-bord tad-diretturi wara li xi ħadd mid-diretturi kien staqsa għal tip ta’ informazzjoni dwar l-FPC u d-deċiżjonijiet li kienu jittieħdu.  Jiġifieri meta intom kontu tiltaqgħu bħala bord tad-diretturi ħadt ma kien ikun jaf, jew ħadd ma kien ikollu l-informazzjoni dwar għaliex ikun rebaħ il-kuntratt “A” u b’liema kriterji ntgħażel?

IL-PERIT DAVID XUEREB:  Le.  L-ewwel nett fuq l-FPC diġà kien hemm numru ta’ diretturi.

ONOR. LUCIANO BUSUTTIL:   Bħala board of directors tal-Enemalta.

IL-PERIT DAVID XUEREB:  Kollox sew, imma fuq l-FPC diġà kellek numru ta’ diretturi li kienu fuq il-bord tal-Enemalta, pereżempju jien wieħed minnhom.  Naħseb l-iktar ħaġa importanti li f’dak iż-żmien primarjament konna niffukaw fuqha l-ewwel nett kienet il-proċedura tat-trasparenza tal-procurement, għax dik kienet xi ħaġa li qiegħda fuq moħħ kulħadd.  Żgur li l-iżvilupp u l-verżjonijiet, jiġifieri l-updates, sakemm ġejna għal waħda li kulħadd qisu kien komdu biha, kienu qed jiġu kkomunikati wkoll lill-bord biex il-bord iserraħ rasu li l-procurement qed isir sew.  Frankly l-FPC  kien jagħmel procurement għal ħafna tipi ta’ żejt mhux biss dak għall-power station.  

ONOR. LUCIANO BUSUTTIL: Dażgur. Fil-fatt dan joħroġ anke ċar anke mir-rapport tal-Awditur Ġenerali.

IL-PERIT DAVID XUEREB:  U konna niltaqgħu ħafna ta’ spiss għax ovvjament inti tiltaqa’ skont kemm ikun hemm il-konsum u anke skont kemm għandek ħażna; inqas ma jkollok ħażna iktar se tiltaqa’.  

ONOR. LUCIANO BUSUTTIL:  Eżatt.  Bħala membru fl-FPC inti lħaqt is-sistema tal-famuża password li wieħed irid iġib mill-Malta Information Technology Agency (MITA).

IL-PERIT DAVID XUEREB:   Hekk hu.
ONOR. LUCIANO BUSUTTIL:  Inti attendejt il-laqgħat kollha tal-FPC?

IL-PERIT DAVID XUEREB:  Jekk mhux kollha, kważi kollha.

ONOR. LUCIANO BUSUTTIL:  Il-proċedura – għax inti tkellimt tajjeb ħafna fuq it-trasparenza tas-sistema tal-procurement li tibda proprju mill-bidders li jagħmlu s-sottomissjonijiet tagħhom li dak iż-żmien kienu jagħmluh permezz ta’ dan l-email address partikolari – dwar il-ftuħ ta’ dan l-email account fejn kien isir?  Kien isir quddiemkom?

IL-PERIT DAVID XUEREB:  L-ewwelnett il-procurement dejjem kien isir fl-uffiċċju taċ-chairman.  Iċ-chairman għandu kamra li fiha għandu d-desk tiegħu u għandu wkoll board table u aħna konna niltaqgħu dejjem f’din il-kamra; fiż-żmien li kont hemm jien kien hemm tibdil fil-kamra però l-prinċipju kien l-istess.  Meta konna niltaqgħu, dejjem kien ikun hemm il-proċess – jien qed nitkellem minn dak li naf jien u li rajt jien – fejn tintalab il-password tal-MITA biex nidħlu u ġieli ma jirnexxilniex nidħlu u allura nitolbu l-IT person biex jiġi.  Ġieli domna siegħa sakemm kellna aċċess għall-famużi passwords.  Imbagħad kien ikun hemm kurżità, u anke ovvjament interess, dwar kemm ibbidjaw għax iktar ma jkun kbir in-numru ta’ bidders iktar se jkollna riżultat tajjeb.  L-agħar ħaġa li jista’ ikollok hi li ma jkollok lil ħadd jew ikollok xi wieħed jew tnejn.  Niftakar li dak dejjem kien ikun mument anzjuż.  

Peress li dan kien ikun laptop, ma konniex inkunu sitta minn nies induru lkoll madwar il-laptop  u naraw il-proċedura sħiħa, però l-proċess fejn iċ-chairman, ġieli mal-personal assistant (PA) tiegħu, ġieli mal-IT person, u ġieli mas-segretarju tal-FPC, iġib il-password mingħand il-MITA biex imbagħad inkunu nafu dan il-famuż numru ta’ bidders – hemmhekk kien ikun il-fulcrum ta’ kollox – kien isir fil-kamra.  Jien ma nistax ngħid li qatt poġġejt maġenb iċ-chairman biex nara l-proċedura...  Kieku kellhom tistaqsuni kif nagħmilha ngħidilkom li ma nafx nagħmilha għax qatt m’għamilha, però naf li kienet issir fil-kamra, kif qed nispjega, bid-desk u bil-meeting table meta nkunu hemmhekk aħna.

ONOR. LUCIANO BUSUTTIL:  Jiġifieri kien isir fuq laptop li ċ-chairman kien juża u jieħdu miegħu?

IL-PERIT DAVID XUEREB:  Le, ma kienx ikun il-laptop taċ-chairman imma kien ikun laptop li jintuża biss għall-finijiet tal-FPC, ma kienx xi laptop li tista’ taħdem bih fit-tul anke għax kien ftit antik.  Tridu tiftakru wkoll li ċ-chairman kien ukoll acting chairman, jiġifieri l-hardware li kien jaħdem bih kien tiegħu personali għax ma kienx full time.

ONOR. LUCIANO BUSUTTIL:  Allura l-account kien jinfetaħ fl-istess kamra u l-printing isir hemmhekk ukoll.

IL-PERIT DAVID XUEREB:   Hekk hu.

ONOR. LUCIANO BUSUTTIL:  Min kien fiżikament jagħmlu l-printing?  Ħalli nagħmilha daqsxejn ta’ avukat tax-xitan.  Jista’ xi ħadd ikollu assigurazzjoni li ċ-chairman ipprintja kollox?

IL-PERIT DAVID XUEREB:  Jekk tistaqsini b’dan il-mod u bħala avukat tax-xitan ikolli ngħidlek li le għax biex tkun ċert trid tkun tiċċekkja kollox u tagħmel kollox inti, imma li żgur niftakar huwa li sew fl-ewwel kamra fejn konna niltaqgħu, u anke fit-tieni waħda meta ċ-chairman kien qed jagħmel refurbishment tal-uffiċċju tiegħu, kien hemm maġenb l-uffiċċju l-kamra tal-PA fejn kien hemm il-printers kollha u ċ-chairman kien jipprintja through the network minn hemmhekk għal fuq il-printer.  Kif diġà għedt, l-anzjetà  kienet sakemm naraw in-numru tal-bidders li kien hemm u jekk kien jgħid li kien hemm wieħed jew tnejn jew tlieta jew ħamsa, wieħed jew tnejn jew tlieta jew ħamsa kienu jiġu karti.

ONOR. LUCIANO BUSUTTIL: Meta ċ-chairman kien jidħol fis-sistema, qabel ma jipprintja, ma kienx jgħidilkom li hemm “dawn” il-bidders u jurikom....

IL-PERIT DAVID XUEREB: Le ma kienx jgħidilna min huma, in-numru biss kien jgħidilna għax dik kienet l-ikbar ħaġa....

ONOR. LUCIANO BUSUTTIL:  Jiġifieri ma kienx fiżikament idawwar il-laptop ħalli kulħadd ikun ikun jista’ jara u jivverifika.  

IL-PERIT DAVID XUEREB:  Le, almenu jiena ma niftakarx li għamilha u qatt ma tlabnih biex jagħmilha għax tkun tafdah.

ONOR. LUCIANO  BUSUTTIL:  Wara dak li ħareġ wieħed jibda jaħseb ħażin f’kollox u f’kulħadd.

ONOR. JUSTYNE CARUANA:  Jiġifieri ismijiet ta’ bidders ma kontux tkunu tafu?

IL-PERIT DAVID XUEREB:  Dażgur, imma meta jiġu pprintjati.

ONOR. JUSTYNE CARUANA:  Jiġifieri at that stage ma kontux tkunu tafu, jekk għandkom ħamsa, min huma l-ħamsa.

IL-PERIT DAVID XUEREB:  Le.

ONOR. LUCIANO BUSUTTIL:  U wieħed lanqas seta’ jivverifika jekk dawk il-bidders daħlux entro termine, iċ-chairman biss seta’ jara dan.

IL-PERIT DAVID XUEREB:  Iva u kien jgħidilna kemm hemm. Imbagħad wara kien ikollna kopja, konna nifformulaw speċi ta’ tabella li fiha kien ikun hemm dawk id-deliverables li kellna bżonn u kulħadd...

ONOR. LUCINO BUSUTTIL:  Biex jgħin lil kull wieħed u waħda minnkom.

IL-PERIT DAVID XUEREB:  Hekk hu.  Biex nieħdu d-deċiżjoni.

ONOR. LUCIANO BUSUTTIL:  Qed nagħmel enfasi fuq dan għax ovvjament it-trasparenza fil-procurement tibda proprju minn dak il-proċess.  Jiġifieri ħadd minnkom ma seta’ jivverifika li l-emails kollha jkunu daħlu entro termine  u skont il-proċedura.

IL-PERIT DAVID XUEREB:  Jekk tistaqsini b’dak il-mod le, għax l-iscreen tal-laptop ma kontx narah.

ONOR. LUCIANO BUSUTTIL:  Imma ma kenitx forsi toħroġ xi tip ta’ log li turi fi x’ħin ikunu daħlu l-bids.

IL-PERIT DAVID XUEREB:  Le, jekk kien ikun hemm min ma kontx narahom.  

ONOR. LUCIANO BUSUTTIL:  It-telefonata għal din il-password – dejjem sakemm tiftakar inti meta kont preżenti – dejjem saret?

IL-PERIT DAVID XUEREB:  Safejn niftakar jiena iva, għax niftakar li l-ewwel kliem li konna nisimgħu f’din il-kamra kienet il-kelma “password” u niftakar ukoll l-istanzi ta’ meta kienu jsiru t-telefonati u ġieli nitħabbtu biex tiġi u ġieli anke l-password ma taħdimx.  Jekk sarx dejjem ma nistax naħlef u ma nistax inkun ċert, imma dik kienet proċedura li kienet komuni ħafna u fil-kuxjenza nħoss li dejjem saret.

ONOR. LUCIANO BUSUTTIL:  Però l-Awditur Ġenerali għamel lista ta’ erba’ istanzi fejn fihom m’hemmx record ta’ dik it-telefonata jew email lill-MITA.  Hemm meetings partikolari fejn it-telefonata tal-għeluq, biex wieħed jiddiżattiva l-account, ma saritx imbagħad fil-meeting sussegwenti tat-12 ta’  Lulju, it-telefonata fejn wieħed jitlob il-password biex jerġa’ jirriattiva l-account, ma saritx.  Meta rajt dan il-kumment inti, li kont preżenti fil-maġġoranza tal-laqgħat u qed tgħid li dejjem saret, x’kienet ir-reazzjoni tiegħek?

IL-PERIT DAVID XUEREB:  Kont sorpriż għax kieku xi ħadd kellu jistaqsi lili x’kienet l-impressjoni tiegħi mill-memorja tiegħi ta’ dan ix-xogħol li sar, fil-każ tiegħi aktar minn sena u nofs ilu, kont ngħid li kien isir dejjem. 

ONOR. LUCIANO BUSUTTIL:  U kien isir dejjem permezz tat-telephone?

IL-PERIT DAVID XUEREB:  It-telefonata fil-bidu żgur niftakar.

ONOR. LUCIANO BUSUTTIL:  Fil-bidu telefonata kienet tkun.

IL-PERIT DAVID XUEREB:  Dik niftakarha.  Wara kien  ikun hemm proċedura li biha kien irid jingħalaq l-email u niftakar dejjem liċ-chairman jagħti struzzjonijiet biex jingħalaq.

ONOR. LUCIANO BUSUTTIL:  Ejjew niffukaw fuq il-parti prinċipali.  Naħseb li l-iktar ħaġa faċli kienet li taqbad it-telephone u ċċempel biex jagħtuk il-password.  

IL-PERIT DAVID XUEREB:  Hands on heart ngħid li dik niftakarha ssir dejjem.

ONOR. LUCIANO BUSUTTIL:  Dik kienet issir dejjem permezz ta’ telefonata mhux intbagħtet e-mail u toqogħdu tistennew ir-risposta.

IL-PERIT DAVID XUEREB:  Le, permezz ta’ telefonata; hekk niftakarha jien.

ONOR. LUCIANO BUSUTTIL:  Fuq il-parti konklussiva jista’ jagħti l-kas li kienet tintbagħat email minflok telefonata wara li jispiċċa l-FPC?

IL-PERIT DAVID XUEREB: Jista’ ikun, imma m’iniex ċert għax ma kontx inkun parteċipi f’dik il-proċedura li kienet tkun delegata u allura ma nistax ngħid.

ONOR. LUCIANO BUSUTTIL:  Jiġifieri inti li kont tkun preżenti, once li spiċċat il-laqgħa ħriġt u ma tafx jekk iċ-chairman għamilx dik it-telefonata jew email.  Hekk hu?

IL-PERIT DAVID XUEREB:  Le, ma nistax inkun ċert.  

ONOR. LUCIANO BUSUTTIL:   Inti għedt li kontu tingħalqu fil-kamra u ma toħorġuxminn hemmhekk sakemm jiġi negozjat il-prezz, for transparency’s sake.

IL-PERIT DAVID XUEREB:  For accountability.

ONOR. LUCIANO BUSUTTIL:  Allura f’dan il-proċess kollu li semmejt jiena u l-fatt li m’għandekx salvagwardji biex wieħed jara li l-accountability qiegħda hemmhekk u qed issir, ħadd mill-membri tal-FPC, li kontu qegħdin konxji mill-fatt li hemm bżonn li anke tingħalqu ġewwa waqt id-diskussjonijiet tant kemm hija importanti l-accountability, ma ġibed l-attenzjoni li hemm nuqqasijiet kbar ta’ assigurazzjoni fuq l-accountability f’dawn l-issues?

IL-PERIT DAVID XUEREB:  Meta qed nitkellmu fuq proċeduri, dawn dejjem isiru for improvement.  Jien ma nistax ngħid li l-proċeduri kienu perfetti; probabbilment minn meta tlaqt jien sal-lum saru aħjar għax dejjem hemm x’wieħed itejjeb.  Mela aħna nkunu lestejna l-procurement, ikun hemm il-karti lesti ffirmati, għandna chairman tal-bord li huwa responsabbli wkoll lejn il-bord tal-Enemalta u s-segretarji u n-nies li qegħdin hemmhekk qed jagħmlu xogħolhom u aħna qegħdin hemmhekk to make sure that we oversee, meta tispiċċa l-laqgħa u d-deċiżjoni tkun meħuda u nkunu ssiġillajna u għalaqna l-envelopes u kollox....  

ONOR. LUCIANO BUSUTTIL:  U kollha huma tajbin dawn il-proċeduri.

IL-PERIT DAVID XUEREB:  Hekk hu.  Waħda mill-aħħar affarijiet li kienet tintqal ukoll kienet li hemm bżonn nagħlqu l-email address –  m’iniex ċert jekk din kenitx issir miċ-chairman jew jekk iċ-chairman kienx jiddelegaha lis-segretarja tal-bord li kellna dak iż-żmien – u kienet issir.  Issa bħalma għedtlek li ma kontx inkun quddiem iċ-chairman biex nara li l-email jingħalaq – jekk dak huwa nuqqas, huwa nuqqas – ngħid ukoll li żgur konna naċċertaw irwieħna li l-proċedura li kien  hemm bżonn issir kienet tkun kompleta u nassumi li kien hemm nies li kienu accountable biex dawk l-affarijiet isiru.  Jekk tistaqsini jekk kontx nara l-email jinfetaħ u jingħalaq, ngħidlek li le, ma kontx narahom jiena stess.

ONOR. LUCIANO BUSUTTIL:  U meta ċ-chairman kien ikun qed jinnegozja l-prezz, kien ikun qed jinnegozja ma’ bidder li tkunu unanimament qbiltu li huwa l-aħjar offerent?

IL-PERIT DAVID XUEREB:  M’hemmx dubju. 

ONOR. LUCIANO BUSUTTIL:  Jiġifieri ma’ wieħed tkunu qegħdin tinnegozjaw.

IL-PERIT DAVID XUEREB:  Le, ġieli jkollok bidders li jkunu tant viċin xulxin li tipprova tinnegozja magħhom it-tnejn biex tara ma’ min tasal l-aħjar biex dejjem nippruvaw niġbdu l-aħjar deal għall-korporazzjoni.  Aħna konna dejjem inkunu qegħdin naraw x’kellna bids qabel biex niggwidaw ftit lilna nfusna kif għandna naħdmu u konna nitkellmu fit-tul.  Qabel ma ċ-chairman kien jaqbad it-telephone u jċempel lill-bidders biex jinnegozja minn fuq speaker phone fejn kulħadd jista’ jisimgħu, konna nkunu diġà ftehemna x’inhi n-negotiation strategy li ċ-chairman se jaqbad; iċ-chairman jinnegozja skont deċiżjonijiet li nkunu ħadna bħala FPC.  

ONOR. LUCIANO BUSUTTIL:  Inti kont ukoll fir-Risk Management Committee (RMC)?

IL-PERIT DAVID XUEREB:   Iva.

ONOR. LUCIANO BUSUTTIL:  U kont fl-istess żmien tal-2011?

IL-PERIT DAVID XUEREB:  Iva. 

ONOR. LUCIANO BUSUTTIL:  Nimmaġina li inti dħalt fiż-żmien fejn diġà kien hemm il-famuża direzzjoni politika li ngħatat mill-Ministru.  

IL-PERIT DAVID XUEREB:  Hekk hu.

ONOR. LUCIANO BUSUTTIL:  Allura meta kontu tiltaqgħu u kellkom din id-direzzjoni politika, ix-xogħol tal-RMC fejn kien jasal?  Xorta kontu tagħmlu hedging?

IL-PERIT DAVID XUEREB:  Iva, l-RMC tgħallimt ħafna minnu jien għax risk management huwa suġġett li nitkellmu fuqu kollha b’mod professjonali, jiena l-ewwel wieħed, però ma nistax ngħid li jien espert fih.  Man-nies li jien għamiltha magħhom f’dawk il-meetings fejn ikun hemm esperti minn kull settur mhux biss mill-Enemalta imma anke mis-Central Bank of Malta (CBM) eċċ, kienu jkunu insightful ħafna.  Ovvjament meta titkellem fuq risk management trid tanalizza ħafna affarijiet u terminoloġiji ġodda.  Jien għamilt xhur nipprova nifhem x’qed jgħiduli u ma nistax ngħid li kont nieħu xi inizjattivi personali biex niggwida għax dejjem kont inħossni rrid inkun iggwidat.   Naturalment kont nagħmel il-mistoqsijiet kollha fuq kull settur li għandu x’jaqsam ma’ hedging jew ma’ euro-dollar coordination għax meta mbagħad l-RMC jieħu d-deċiżjoni li titniżżel fil-Minuti, jien kont inkun irrid naqbel magħhom.    Peroò jekk tistaqsi lili personali bħala membru fuq dak il-bord jekk xi direzzjoni politika li kienet qed tingħata kenitx qed taffettwa l-andament loġiku tal-mod kif tiddiskuti madwar il-mejda u tieħu d-deċiżjonijiet, ngħidlek li ma kien hemm xejn.  

ONOR. LUCIANO BUSUTTIL:  Ma kien hemm xejn, x’jiġifieri?

IL-PERIT DAVID XUEREB:  Għax id-direzzjonijiet jew ir-rakkmandazzjonijiet li konna naslu għalihom – u ġieli ma konna nikkonkludu xejn jew konna nipposponu d-deċiżjonijiet għad-darba ta’ wara għax dawn il-meetings hekk kienu jkunu – kienu dejjem intenzjonati biex ikunu oġġettivi u biex naraw x’inhu l-aħjar interess tal-Enemalta.  Ma naħsibx li konna ngħidu li “dik” kieku hija idea tajba bħala Enemalta, però minħabba “din” id-deċiżjoni ma nistgħux neħduha.  Dak it-tip ta’ diskussjoni, jekk kien ikun hemm, jien onestament ngħid li ma niftakrux.  

ONOR. LUCIANO BUSUTTIL:   U hemmhekk id-diskussjoni kien imexxiha l-istess chairman?

IL-PERIT DAVID XUEREB:  Iva,  l-istess chairman li kien ukoll iċ-chairman tal-bord tad-diretturi u ċ-chairman tal-FPC.

ONOR. LUCIANO BUSUTTIL:  Fl-RMC kienu jittieħdu Minuti?

IL-PERIT DAVID XUEREB:  Iva.

ONOR. LUCIANO BUSUTTIL:  Però fl-FPC ma kenux jitttieħdu Minuti.

IL-PERIT DAVID XUEREB:  Le, fi żmien meta kont hemmhekk jien żgur li l-Minuti kienu jittieħdu fiż-żewġ kumitati u fl-opinjoni tiegħi, kienu jkunu tajbin għax kont ukoll niffirmahom.

ONOR. LUCIANO BUSUTTIL:  U kienet issir ukoll rassenja ta’ min ikun preżenti.

IL-PERIT DAVID XUEREB:  Iva.

ONOR. LUCIANO BUSUTTIL:  U din il-proċedura tal-Minuti sibtha hemmhekk.

IL-PERIT DAVID XUEREB:  Tal-FPC li kienet in the line of development.  Tal-RMC pjuttost sibt sistemi li ma jidhirlix li kienu in development imma kienu diġà żviluppati.

ONOR. LUCIANO BUSUTTIL:  U  minn meeting għall-ieħor il-Minuti kienu jiġu approvati?

IL-PERIT DAVID XUEREB:  Iva, kienu jkunu moqrijin u approvati.

ONOR. LUCIANO BUSUTTIL:  Moqrijin u approvati kif isir f’meeting normali?

IL-PERIT DAVID XUEREB:  Iva għax jekk xejn minħabba li ħafna mid-diskussjonijiet li kien ikollna fl-RMC kienu jkunu continuation meetings.

ONOR. LUCIANO BUSUTTIL:  L-aktar li qed nirriferi huwa għall-FPC.  Fl-FPC, il-Minuti kontu tiffirmawhom kif tispiċċa l-laqgħa u tagħmlu kollox ġo envelope u tissiġillawh.

IL-PERIT DAVID XUEREB:  Iva, u konna anke niffirmaw fuq l-envelope.

ONOR. LUCIANO BUSUTTIL:  Fil-laqgħa ta’ wara kontu taqrawhom il-Minuti?

IL-PERIT DAVID XUEREB:  Konna naqraw il-Minuti, nissiġillaw l-envelope u kien jingħalaq.

ONOR. LUCIANO BUSUTTIL:  Imma meta?

IL-PERIT DAVID XUEREB:  Wara li jiġu typed il-Minuti.

ONOR. LUCIANO BUSUTTIL:  Jiġifieri fil-laqgħa ta’ wara.

IL-PERIT DAVID XUEREB: Hekk hu.

ONOR. LUCIANO BUSUTTIL:  Kif normalment isir.

IL-PERIT DAVID XUEREB:  Hekk hu.  Imbagħad konna niffirmawhom, indaħħluhom ġo envelope u nagħlquh bit-tape.  Dan kien isir for record purposes.

ONOR. JUSTYNE CARUANA:  Ħalli nuża l-eżempju mill-professjoni tiegħek.  Jekk inti tqabbad lil xi ħadd biex jagħmillek C20  u minflok jagħtik C10, id-darba ta’ wara tqabbdu? Lili din tinkwetani.

IL-PERIT DAVID XUEREB:  Se nieħu pjaċir nirrispondik għax qed nifhmek żgur.  Jekk is-C10 huwa materjal li bih is-saqaf jaqa’, nara kif nagħmel u nneħħiħ eżatt kif inkun naf.  Għax inti terġa’ meta tqiegħed il-konkos lanqas tkun taf li hu C10.

ONOR. JUSTYNE CARUANA:  Mhux bħala rimedju ta’ x’tagħmel qed nistaqsik imma jekk meta jkollok biċċa xogħol oħra, terġax tagħtihielu.  Għax din ta’ Trafigura hekk naraha, li aħna xtrajna bi specifications mod u ngħatajna specifications mod ieħor għal darba, tnejn, tlieta, erbgħa.  Allura mbagħad wara erba’ darbiet nerġa’ nagħżlu?  Dik li ma nistax nifhem jien.

IL-PERIT DAVID XUEREB:  Qed nifhem il-mistoqsija tiegħek.  Kif għedtlek jien qatt ma rajt bżonn biex niddiskutu jekk nagħmlux blacklisting lil xi ħadd, però biex nirrispondi l-mistoqsija tiegħek, naħseb li kieku kelli nkun jiena kont nara l-extent tad-deviation fuqhiex qed nitkellmu, dik id-deviation kif teffettwa, tfissirx li l-prodott huwa orħos – ġieli l-prodott u anke d-deviation li jkollok ikunu ogħla u jien frankament lanqas naf jekk dawn id-deviations ifissrux materjal orħos jew ogħla –...  

ONOR. JUSTYNE CARUANA:  Iktar ma jkun low sulphur content iktar ikun expensive.  Aħna konna nixtru bil-0.7% u kienu jagħtuna bil-0.98%, jiġifieri qed nitkellmu mhux fuq varjanza ta’ ftit.

IL-PERIT DAVID XUEREB:  Trid tara wkoll l-extent tad-deviation.  Jien m’iniex qed nipprova  niġġustifika min jagħtik materjal ħażin, għax għalija dak huwa kundannabbli.  Inti staqsejtni bħala professjonist kif kont nirraġuna.  Jiena naħseb li jekk jagħmilha darba npoġġi bilqiegħda miegħu u nfehmu xi tfisser.  Jien naf li bħala supplier importanti li jkollu l-kompetizzjoni u kull blacklisting li wieħed jagħmel ifisser li fil-kompetizzjoni, aħna bħala Enemalta konna se nkunu iktar vulnerabbli għall-prezzijiet li ma jikkompetux ma’ xulxin.  Ma jfissirx li dik hija soluzzjoni, però l-ewwel ħaġa li nipprova nagħmel kieku huwa li nara li sakemm ħsara primarja ma tagħmilx għax hija xi ħaġa istantanja u lanqas għall-makkinarju, I will want to make sure to see that is corrected after the first batch or whichever batch kien hemm id-deviation.  

ONOR. JUSTYNE CARUANA:  And after the fourth what would you do?

IL-PERIT DAVID XUEREB:  After the fourth I think I will have to sit down with him and I will have to think hard.  Jiena x’ġara wara l-fourth m’iniex ċert jekk ikkoreġix jew le għax forsi kkoreġa u forsi b’hekk l-istorja....  Imma erba’ huwa numru kbir, għandek raġun.

ONOR. JUSTYNE CARUANA:  Wara kien hemm fornitura off-spec, mhux tas-sulphur imma ta’ affarijiet oħra, imma xorta off-spec.  

IL-PERIT DAVID XUEREB:  Jiena tgħallimt – u m’iniex ċert jekk iniex se ngħidha sew – li meta l-Enemalta titlob żejt ta’ ċertu spec, ma jfissirx li hemm xi vapur x’imkien b’dak l-ispec eżatt u tieħu lilu.   Dan isir billi s-supplier iħallat ħaġa ma’ oħra and the coordination of that mix assuming li l-mixes oriġinali kellhom l-ispecs li dak li kien jaf kien jaf x’kien, allura suppost jagħtik il-prodott sew.  Jien qed nimmaġina li f’dawn l-erba’ batches li qed issemmi inti, jew is-sors ma kienx tajjeb jew inkella l-mix kienet ħażin.

ONOR. LUCIANO BUSUTTIL:  Fiż-żmien li kont inti fl-Enemalta qatt kienet f’pożizzjoni li tista’ tirrifjuta kunsinna, tkun kif tkun, dak il-ħin li tiġi?

IL-PERIT DAVID XUEREB:  M’hijiex mistoqsija li nista’ nirrispondik.  Se nirrispondik biex ngħidlek x’naħseb jien u m’iniex ċert jekk iniex se ngħidhielek sew.  L-urġenza tal-procurement taż-żejt ħafna drabi kien jiddependi mill-istocks li jkun hemm fit-tankijiet.  Peress li l-Enemalta hija l-unika energy service provider fil-pajjiż, jekk din ikollha problema bil-makni jew inkella it runs out of fuel, then you are in a big mess.  Allura l-urġenza li inti taħdem mas-supplier li jkollok li jġiblek anke s-supply, ġieli forsi minħabba temp ikrah jew minħabba xi inċident f’xi pajjiż ieħor, tal-prodott li inti speċifikajt biex tpoġġih fit-tankijiet tiegħek fil-mument propizju, kien ikun importanti ħafna.  

ONOR. LUCIANO BUSUTTIL:  Qatt kien hemm xi ċirkostanza fiż-żmien li għamilt inti fl-Enemalta fejn l-Enemalta kellha ma tistax tirrifjuta kunsinna, allavolja kienet off-spec u konna nafu li kienet off-spec?

IL-PERIT DAVID XUEREB:  Jekk kien hemm, jien ma niftakarx waħda.

ONOR. LUCIANO BUSUTTIL:  Qatt ma kien hemm xi diskussjoni tali fil-bord tad-diretturi?  

IL-PERIT DAVID XUEREB:  Jiġifieri li ngħidu li se naċċettawh għax m’għandna xejn?

ONOR. LUCIANO BUSUTTIL:   Din id-deċiżjoni tkun tal-bord tad-diretturi?  Titla’ f’dak il-livell, jew hija deċiżjoni tal-management?

IL-PERIT DAVID XUEREB:  Naħseb li fl-aħħar mill-aħħar hija deċiżjoni tal-management.  Ma rridux ninsew li l-bord tad-diretturi jiltaqa’ darba fix-xahar u ħafna drabi l-emerġenzi jiġru mil-lum għal għada, jiġifieri ma tistax tlaqqa’ bord tad-diretturi biex jiddiskuti xi ħaġa bħal din.  Ħafna drabi, jekk kien hemm, kien ikun hemm reporting dwar id-deċiżjonijiet meħudin.

ONOR. LUCIANO BUSUTTIL:  Jekk kien hemm, la telgħet FPC,  għax ovvjament intom tiddeċiedu biss fuq min għandu jirbaħ it-tender, u lanqas bord tad-diretturi għax kienet deċiżjoni tal-management.

IL-PERIT DAVID XUEREB:  Il-bord ma jiltaqax kuljum imma jiltaqa’ darba fix-xahar u allura li inti tieħu deċiżjonijiet esekuttivi b’bord u b’chairman li huma non-executive.... Fl-aħħar mill-aħħar deċiżjonijiet bħal dawn jittieħdu mill-executive on a day-to-day basis.

THE CHAIRMAN:  Ma jidhirx li hawn aktar domandi għalik, Perit Xuereb.  Nirringrazzjawk Xuereb.

Ngħaddu għax-xhud li jmiss li huwa l-Inġinier Micallef.  

L-Inġinier Allan  Micallef daħal fil-Kamra.

THE CHAIRMAN:  Inġ. Micallef, insellimlek u qabel xejn niskużaw ruħna lkoll minħabba li din hija t-tielet darba li ġejt hawnhekk biex tagħti x-xiehda tiegħek.  Nirringrazzjawk ħafna tal-paċenzja tiegħek u nitolbok tieħu l-ġurament.  Infakkrek, bħal kull xhud ieħor, li tista’ ma tweġibx domandi li jistgħu, b’xi mod, jinkriminawk u ninfurmak ukoll li l-proceedings qegħdin streamed live fuq l-internet.  

L-INĠ. ALLAN MICALLEF:  Jiena, Allan Micallef, naħlef li ngħid is-sewwa, is-sewwa kollha u xejn ħlief is-sewwa.  Hekk Alla jgħinni.
THE CHAIRMAN:  Sur Micallef, for the record, inti taħdem fl-Enemalta?  Fil-perjodu 2008-2011, il-perjodu kopert mir-Rapport tal-Awditur, kont impjegat fl-Enemalta u fil-kas, f’liema vesti?

L-INĠ. ALLAN MICALLEF:  Jiena bdejt mal-Enemalta fl-1 ta’ Ġunju, 2009.  Kont dħalt wara sejħa pubblika li kienet saret lejn l-aħħar tal-2008 meta kien hemm ristrutturar fit-top management u kien hemm vakanza ta’ erba’ chief officers u dħalt bħala chief commercial officer (CCO).  Fil-kuntest tal-Enemalta CCO ifisser li kont responsabbli mill-procurement in ġenerali minbarra l-fuel, jiġifieri dak kollu li tixtri l-Enemalta għall-bżonnijiet tagħha, minbarra l-fuel.   Kelli wkoll id-dipartiment tal-istores, allura kelli dik li ngħidulha l-inbound logistics għall-equipment u l-istocks li jkollha bżonn l-Enemalta biex taħdem.  Domt f’din il-kariga sa Ġunju 2012.  Li ġara kien li f’nofs l-2012  kien hemm ristrutturar fit-top management u ngħatajt kariga totalment differenti. Illum jiena nokkupa l-kariga ta’ executive head distribution, jiġifieri għandi x’naqsam man-network, man-national grid. 

THE CHAIRMAN:  U nifhem li għadek tokkupa dik il-kariga sal-lum.

L-INĠ. ALLAN MICALLEF:  Hekk hu.

THE CHAIRMAN:  Jiġifieri qed nifhem sew li ma kellekx x’taqsam ma’ dak li huwa fuel procurement?

L-INĠ. ALLAN MICALLEF:  In kwantu ta’ fuel procurement jiena kont appuntat bħala membru ordinarju fuq l-FPC. 

THE CHAIRMAN:  F’liema perjodu?

L-INĠ. ALLAN MICALLEF:  Jiena kont appuntat minn Ġunju 2010 u rriżenjajt minn fuq il-kumitat  f’Lulju 2012 għax wara li ngħatajt il-kariga bħala distribution,  peress li kellhiex x’taqsam mal-area tiegħi, kont tlabt biex ma nibqax.

THE CHAIRMAN:  Jiġifieri bejn l-2008-2011, il-perjodu li jkopri r-rapport tal-Awditur, inti għamilt sena membru tal-FPC. 

L-INĠ. ALLAN MICALLEF:  Hekk hu.  B’kollox għamilt sentejn fuq l-FPC, imma għall-perjodu li jkopri r-rapport tal-Awditur, sena.  

THE CHAIRMAN:  F’dak il-perjodu li inti kont membru tal-FPC,  kienu jittieħdu Minuti?

L-INĠ. ALLAN MICALLEF:  F’parti mill-perjodu iva, għax meta dħalt jien bdew it-tibdiliet.  Fil-fatt meta ġejt appuntat fuq il-kumitat, is-CEO ta’ dak iż-żmien kien qalli biex indaħħal ċerti proċeduri f’dak li għandu x’jaqsam ma’ procurement.  Fil-fatt jiena dħalt fil-kumitat eżattament mal-ħatra taċ-chairman Edmund Gatt Baldacchino u bdejna bit-tibdiliet.

THE CHAIRMAN:  L-Onor. Caruana.

ONOR. JUSTYNE CARUANA:  Is-Sur Antoine Galea qablek spjegalna kif fuq it-tender document kien hemm in-numru tat-telefon dirett tiegħu.  Naħseb li inti familjari mal-fuel procurement policy, hux hekk?

L-INĠ. ALLAN MICALLEF:  Le, fil-fatt jien ili ftit aktar minn sena ma nattendi l-FPC għax waqaft fl-2012.

ONOR. JUSTYNE CARUANA:  Peró f’Lulju, 2012 kienet teżisti policy.

L-INĠ. ALLAN MICALLEF:  Iva.

ONOR. JUSTYNE CARUANA:  Ngħid sew li fil-policy dak li hemm rikjest huwa li jkun hemm imniżżel email address u mhux telephone number? 

L-INĠ. ALLAN MICALLEF:  Hekk hu.  Il-policy tistipula l-email address fejn il-prospective bidders jistgħu jibagħtu l-offerta tagħhom.  

ONOR. JUSTYNE CARUANA:  Imma mhux a telephone number ta’ xi ħadd.

L-INĠ. ALLAN MICALLEF:  Le, il-policy ma tgħidx hekk.

ONOR. JUSTYNE CARUANA:  Mela qed naqblu.  Inti lil George Farrugia tafu?

L-INĠ. ALLAN MICALLEF:  Naf min hu.

ONOR. JUSTYNE CARUANA:  Fil-kors tax-xogħol tiegħek qatt kellek xi kuntatti miegħu?

L-INĠ. ALLAN MICALLEF:  Attendejt xi żewġ meetings flimkien ma’ ħaddieħor fil-korporazzjoni.

ONOR. JUSTYNE CARUANA:  Jekk jogħġbok, tista’ tgħidilna l-persuni l-oħrajn min kienu?  Jekk tiftakar tista’ tgħidilna fejn kienu l-meetings u x’ġie diskuss?

L-INĠ. ALLAN MICALLEF:  Niftakar meeting li kien sar fil-procurement – jien kont attendejt mhux bħala membru tal-kumitat imma bħala li kont in charge mill-procurement – fil-preżenza tal-procurement manager...

ONOR. JUSTYNE CARUANA:  Ħu paċenzja għidilna l-ismijiet għax bl-ismijiet naqbdu, imma bil-karigi nitfixklu ftit, jien l-ewwel waħda.  

L-INĠ. ALLAN MICALLEF:  Kien hemm il-procurement manager, Ivan Bonello.  Kien hemm ukoll il-kap tal-petroleum division l-Inġ. Philip Borg u jista’ ikun li kien hemm xi persuni oħrajn.  Il-meeting kien dwar xi kuntratt, però mhux li għandu x’jaqsam ma’ fuel.  Ġieli jkollna meetings fuq storage, jiġifieri ma niftakarx eżatt fuqhiex kien il-meeting, imma l-fatt li sar fid-dipartiment tal-procurement żgur lli ma kellux x’jaqsam direttament ma’ fuel imma fuq xi ġarr jew fuq xi ħażna.

ONOR. JUSTYNE CARUANA:  Fl-Enemalta  kien dan il-meeting?

L-INĠ. ALLAN MICALLEF:  Iva.

ONOR. JUSTYNE CARUANA:  U semmejtilna istanza oħra.

L-INĠ. ALLAN MICALLEF:  L-istanza l-oħra dik li ssemmiet ħafna drabi hawnhekk ta’ meta kien hemm dak l-inċident ta’ Trafigura li ssupplixxewna bil-0.98% sulphur.

ONOR. JUSTYNE CARUANA: Jiġifieri inti kont preżenti meta ġiet stipulata dik il-figura?

L-INĠ. ALLAN MICALLEF:  Le, jiena kont preżenti f’wieħed mill-aħħar meetings, jekk mhux l-aħħar meeting, meta ngħatatilhom dik l-offerta tal-$0.25 miljun u li jekk jirrepetu jkun hemm $400,000 u kien ġie Mark Russell biex jaċċetta dik il-kundizzjoni.  

ONOR. JUSTYNE CARUANA:  Qed tgħid “offerta”.  M’iniex naqbad eżattament x’kienet...

L-INĠ. ALLAN MICALLEF:   Mhux offerta, il-multa tal-$0.25 miljun.  

ONOR. JUSTYNE CARUANA:  L-Enemalta stess fornewna emails li ġew skambjati bejnietkom fuq din il-kwestjoni, fosthom hawn emails li  ntbagħtu minnek stess.  Din l-email parikolari hija ffirmata minnek, datata 14 ta’ Diċembru, 2010 fejn qed tiktibha lil Karl Camilleri, bis-suġġett “Torm Trinity analysis with confirmation” u fiha qed tgħidlu hekk:

“Karl, this is a clear breach of contract on behalf of Trafigura.  The HFO shipment waiting to be offloaded contains 0.793% sulphur content.  

Peter, on the current top levels do we afford sending the shipment back and requesting delivery of 7.7% sulphur?”

Din bgħattha inti.  Tiftakarha?

L-INĠ. ALLAN MICALLEF:  Qed niftakarha issa waqt li qed taqrahieli. 

ONOR. JUSTYNE CARUANA:  Hawn iktar emails f’okkażjonijiet differenti għax qed inkopru prattikament perjodu ta’ sena.  Jiġifieri qed naqblu li Trafigura kienet qed tibgħat shipments  ta’ prodott off-spec?

L-INĠ. ALLAN MICALLEF:  Hekk hu.  Jien kont inkun involut f’dawk l-emails fl-ambitu tiegħi ta’ CCO.  Is-CEO, li kien ukoll il-head of petroleum, kien jikkonsulta jew mal-avukati jew miegħi skont il-bżonn li jkollu; fuq punti legali jikkonsulta mal-avukati u fuq punti kummerċjali jikkonsulta miegħi.  Meta kien hemm din il-kwestjoni li kienet tidher ċara li hija breach of contract, daħħalni fl-istorja. La l-kuntratt kien jgħid ċar li x-shipments iridu jkunu 0.7% sulphur, allura jekk ġej xi ħaġa differenti minn 0.7% huwa breach of contract.

ONOR. JUSTYNE CARUANA:  Jiena ma naqbilx mal-argument tas-Sur Galea – u għedtlu – fejn qal li kien hemm okkażjonijiet fejn Trafigura tatna 0.98% sulphur , però kien hemm okkażjonijiet fejn fornietna b’inqas u allura meta nieħdu l-average niġu b’0.7%.   Jiena kkwotajt mill-kuntratt ta’ Trafigura li kien jgħid li kull shipment irid ikun 0.7%  sulphur. Naqblu?

L-INĠ. ALLAN MICALLEF:  Iva.    Fil-fatt dik l-interpretazzjoni li tajt jien lil Karl Camilleri f’xi waħda mill-emails.  

ONOR. JUSTYNE CARUANA:  Li kieku għas-saħħa tal-argument nieħdu average ifisser li nistgħu nieħdu average  anke ta’ specifications oħrajn, li m’għandux ikun.  Hux hekk?

L-INĠ. ALLAN MICALLEF:  Hekk hu.  Għalkemm il-linja tiegħi mhijiex eżattament l-operations, nifhem minn fejn ġie dak l-argument.  L-obbligu fuq l-Enemalta kien li l-annual emmissions ma jinqabżux, allura wieħed jista’ jagħmel average tagħha matul is-sena.  Jiena, fir-role tiegħi ta’ CCO huwa li nipproteġi l-kuntratt u kien l-obbligu tiegħi li ngħid li dak kien breach of contract.  

ONOR. JUSTYNE CARUANA:  Fil-fatt fost l-emails li hawn tiegħek hawn waħda li hija datata 19 ta’ Awwissu, 2011 u mibgħuta lill-Inġ. Karl Camilleri fejn qed tgħidlu hekk:

“Karl I do not understand your final statement below.  The contract is very clear about the quality of fuel.   

Clause 4:  It is also very clear that every consignment should be delivered with 0.7% sulphur content.  

Clause 6:  To this effect, I do not agree with Erica’s interpretation below of Clause 6.  In opinion we have every right not to accept consignments when they are off-spec, since this inherently constitutes a breach of contract.

The last paragraph of Clause 12 is very clear.  We have 30 days from the date of completion of discharge to lodge a complaint on the quality or quantity of the product delivered.  On the contrary, last December, as can be seen from your attachment letter to Trafigura, we conceded to them one breach of contract and now they are delivering not only 0.79% of sulphur, but even 1%.”.

Nerġa’ ngħid li din l-email hija datata 19 ta’ Awwissu, 2011, jiġifieri hawn trail ta’ tmien xhur; jekk qed tirriferi għal inċident li ġara f’Diċembru, dan qed tiktbu f’Awwissu.  Li ma nistax nifhem jien hu li internament kontu qegħdin tirrikonoxxu l-gravità tas-sitwazzjoni u jidher li l-iktar li kont aħrax fuqha kont inti.  Hemm ukoll email oħra fejn fiha inti kont qed tissuġġerixxi li għandkom iżżommu lil Trafigura responsabbli għal qualsiasi multa li tista’ tiġi imposta fuq l-Enemalta minħabba l-emmissions.

L-INĠ. ALLAN MICALLEF:  Hekk hu.  Kif diġà għedtlek, bħala CCO jien irrid niddefendi l-interessi tal-corporation vis-à-vis  l-kuntratt u għalhekk kont nieħu dak l-istand, għax kont qed nargumenta li għandna argument fuqhiex naqbduha mas-supplier la kien qed jidher li huwa in breach.  Ovvjament deċiżjonijiet bħal dawn min imbagħad ikun qed jilbes il-kappell tal-operat li jrid jara x’se jagħmel bil-fuel u jara jekk għandux it-tankijiet vojta u għandux biex idawwar it-turbini, irid jiżen il-parir li nkun qed nagħti jien, il-parir li jkunu qed jagħtu l-avukati u l-esiġenzi tal-operat u fl-aħħar jieħu d-deċiżjoni.    Jekk għandek shipment ġej u t-tankijiet vojta u m’għandekx biex iddawwar it-turbini...

ONOR. JUSTYNE CARUANA:  Qed nitkellmu fuq perjodu ta’ sena fejn kien hemm breach wara l-oħra u the end result ta’ dawn il-breaches – u inti kont qed tkun ċar li hemm il-breaches u kont kategoriku fihom, jiġifieri m’hemmx kantunieri – kien multa ta’ $250,000.   Mill-informazzjoni li għandi jien, u anke staqsejtha lis-CFO, wara dan kollu, Trafigura xorta ssupplixxiet lill-Enemalta prodott off-spec mhux tas-sulphur, imma ta’ contents oħrajn fejn tidħol density, sodium u conradson carbon.   Inti konoxxenti tagħhom dawn?  Jekk insemmilek il-vapuri li waslu x-shipments permezz tagħhom....

L-INĠ. ALLAN MICALLEF:  Le, ma nafhomx kollha bl-amment.  L-iktar li konna dħalna fiha   għax milli jidher kienet l-iktar li kellha negattiv, kienet tas-sulphur għax ovvjament bih għandek impatt fuq l-ambjent.   B’materjali oħrajn ikollok impatt intern li ma jimpattax fuq l-ambjent.

ONOR. JUSTYNE CARUANA:  Pereżempju, kellek il-kunsinna tal-Baltic Adonia fejn kien hemm sodium and density off-spec u l-kunsinna tal-Paradise Bay fejn kellha s-sodium and density off-spec.  Dan wara li ġiet imposta l-multa.  X’tgħidli dwar dan?

L-INĠ. ALLAN MICALLEF:  Kif diġà għedtlek, meta lili jitolbuni parir fuq il-kuntratt, nagħtih, però bħala CCO ma kontx f’pożizzjoni li nieħu deċiżjonijiet waħdi għax l-owner tal-kuntratt ma kontx jiena.

ONOR. JUSTYNE CARUANA:  Kienet l-Enemalta.

L-INĠ. ALLAN MICALLEF:  Iva, imma fl-Enemalta mbagħad ikollok l-owners tal-kuntratti, skont min ikun talab il-kuntratt.  F’dan il-każ il-head of petroleum ikun l-owner ta’ dawn il-kuntratti u jrid jiddeċiedi skont xi jkun il-prodott; f’dak li huwa fuel oil u gas oil għandek liċ-chief technical officer  (CTO) li jrid jiddeċiedi jekk jaċċettax l-ispecs jew le u f’dak li huwa inland fuel għandek il-head of petroleum.

ONOR. JUSTYNE CARUANA:   Imma inti kont ċar meta għedt li kien hemm breach of contract u lill-Inġ. Karl Camilleri kont qed tgħidlu li qed tagħtik il-parir tiegħek li dak kien off-spec u li kien hemm breach of contract.  Allura inti kont daqshekk kategoriku u aħrax fl-opinjoni tiegħek, però imbagħad the end result kien $250,000 multa.  Taħseb li kienet proporzjonata?

L-INĠ. ALLAN MICALLEF:  Kif inħadmet dik u x’effett kellu l-ammont li kienu qed jitolbu, ma naħsibx li nista’ nasal għaliha jien.

ONOR. JUSTYNE CARUANA:  Ħadd ma spjegahieli s’issa, jiġifieri ma kontx qed nistenna risposta mingħandek.  

L-INĠ. ALLAN MICALLEF:  Dik il-figura jiena dejjem sibtha lesta, li speċi ġie deċiż li jingħataw dik il-multa. 

ONOR. JUSTYNE CARUANA:  Imma fil-fehma tiegħek considering ir-repeated breaches of contract li kien hemm, waħda, tnejn, tlieta, erba’ wara xulxin off-spec, dawn huma flus tal-poplu li aħna suppost xtrajna żejt tajjeb bihom u minflok żejt tajjeb ħadna żejt mhux tajjeb.    Meta tara dan l-assjem kollu u tara li the end result kien $250,000 multa.  Wara dawk il-pariri kollha fejn inti għamilt xhur tgħidilhom lil qed jiksru l-kuntratt, kont sodisfatt bil-$250,000 multa?

L-INĠ. ALLAN MICALLEF:  Kieku kont jiena f’pożizzjoni li niddeċiedi aktar milli nagħti parir, kont niskatta l-mekkaniżmu ta’ breach of contract, nittermina l-kuntratt u noħroġ tender ieħor.  Però wieħed irid jara ċ-ċirkostanzi ta’ dak iż-żmien.  Smajna bil-kriżi li kien hawn fid-dinja u allura jista’ kien ikun riskjuż li l-Enemalta twaqqaf kuntratt li għandha u se tidħol f’baħar fejn ma tafx x’se ssib.  Jiġifieri wieħed irid jiżen iċ-ċirkostanzi ta’ dak iż-żmien ukoll.

ONOR. JUSTYNE CARUANA:   Ngħid sew li skont il-kuntratt, ikun hemm a 30 day period  sakemm tista’ tagħmel complaint?  

L-INĠ. ALLAN MICALLEF:  Hekk hu.

ONOR. JUSTYNE CARUANA:  Mhux hekk?  Jiġifieri f’dawn il-każijiet x’sar?

L-INĠ. ALLAN MICALLEF:  Jiena ġbidt l-attenzjoni li clause 12 is very clear u għedtlu li nistgħu niskattaw dan il-mekkaniżmu.

ONOR. JUSTYNE CARUANA:  Hekk hu.  Sar jew ma sarx?  

L-INĠ. ALLAN MICALLEF:  Milli jidher ma sarx.

ONOR. JUSTYNE CARUANA: Jiena qed nara kuntrast kbir fejn inti għandek korrispondenza fejn kulħadd qed jikkundanna dan kollu għaliex breach of contract  u mhux breach of contract, imbagħad, kif għedtlek, the end result ma kienx daqshekk sodisfaċenti, almenu għalija personali, għax $250,000 multa fuq dawk il-livelli m’huma xejn.  Taħseb li kien hemm xi influwenza minn xi ħadd barra mill-Enemalta, tipo George Farrugia, li forsi kellu xi interess li seta’ influwenza n-negozjati tal-multa?   

L-INĠ. ALLAN MICALLEF:  Ma nimmaġinax.  

ONOR. JUSTYNE CARUANA:  Jiġifieri din ġiet stabbilita unilateralment mill-Enemalta?

L-INĠ. ALLAN MICALLEF:  Jien ma nistax ngħid għax, kif għedtlek, meta daħħluni fiha kienet diġà issemmiet din il-figura.

ONOR. JUSTYNE CARUANA:  Kienet fait accomplit.  Hawn email oħra fejn George Farrugia qed jgħid li jrid jiġi l-Enemalta to discuss face to face dawn l-affarijiet.  

L-INĠ. ALLAN MICALLEF:  Iva, niftakar li rajtha.

ONOR. JUSTYNE CARUANA:  Meta hemm korrispondenza għaddejja, jiġifieri black on white, taħseb li kien hemm għalfejn George Farrugia jiltaqa’ face to face?

L-INĠ. ALLAN MICALLEF:  Meta jkollok problema ta’ ċertu magnitude, ħafna drabi li tiltaqa’ mal-persuna tista’ issolviha aħjar milli tibgħat emails li jistgħu jkunu misleading, imma ma nafx jekk sarx dak il-meeting għax dik l-email ma kenitx indirizzata lili.  Jekk eventwalment sarx dak il-meeting m’għandix idea.   

ONOR. JUSTYNE CARUANA: Però kien opportun, kien floku li jsir....  Jien hawnhekk għandi dan il-file kollu mimli korrispondenza, jiġifieri l-kwestjoni kienet qed tiġi trattata bil-miktub.

L-INĠ. ALLAN MICALLEF:  Hekk hu, kemm internament u anke esternament mas-supplier.

ONOR. JUSTYNE CARUANA:  Meta inti jkollok kwestjoni li qed tiġi trattata bil-miktub – u l-professjoni tiegħi tgħallimni li aħjar mill-miktub m’hemmx – il-fatt li riedu jitkellmu face to face ma tħassbekx?  Jien lili tħassibni.

L-INĠ. ALLAN MICALLEF:  Skont x’jiġri wara.  Għax li tkun qed tikteb lil persuna, tiltaqa’ magħha, imbagħad wara tirrekordja bil-miktub xi jkun intqal, ikun sar kollox b’mod regolari.

ONOR. JUSTYNE CARUANA:  But that’s Minuting.

L-INĠ. ALLAN MICALLEF:  Tintbagħat email wara li tgħid “further to our meeting...” u jitniżżel xi jkun intqal.  Hemmhekk kieku jkun kollox regolari.

ONOR. JUSTYNE CARUANA:  Però hawnhekk sar il-proċess invers, l-ewwel sar kollox bil-miktub, imbagħad qisu se jiltaqa’ face to face.  Jiġifieri dak li hemm miktub...?

L-INĠ. ALLAN MICALLEF:  X’kienet id-data ta’ dik l-email?

ONOR. JUSTYNE CARUANA:  Jekk m’iniex sejra żball id-data hija Awwissu 2011, jiġifieri round about the time fejn kien diġà ġie stabbilit bl-iktar mod ċar u kategoriku li hemm il-breaches ripetuti.  

L-INĠ. ALLAN MICALLEF:  Għax il-każ baqa’ jkaxkar sa Ottubru.

ONOR. JUSTYNE CARUANA:  Iva, prattikament sena.  Naqblu?

L-INĠ. ALLAN MICALLEF:  Hekk hu.

ONOR. JUSTYNE CARUANA: Jiġifieri l-perjodu tal-iskadenza tal-kuntratt għamiltuh titkellmu internament biex tiġi deċiża din il-multa.

L-INĠ. ALLAN MICALLEF:  Hekk hu.

ONOR. JUSTYNE CARUANA:  Jista’ ikun li kien hemm xi ħadd li minkejja l-pariri tiegħek, kien qed ikaxkar saqajh biex jieħu deċiżjoni?

L-INĠ. ALLAN MICALLEF:  Ma nistax ngħid għax ma nkunx naf xi jkun qed jagħmel ħaddieħor, kemm internament u anke esternament.

ONOR. JUSTYNE CARUANA:  Ma rridx inpoġġik f’ċirkostanza diffiċli, imma hawnhekk prattikament qed tikkonferma li d-durata tal-kuntratt kien sena.

L-INĠ. ALLAN MICALLEF:  Iva, minn Jannar sa Jannar.

ONOR. JUSTYNE CARUANA:  Għal matul sena sħiħa, inti l-ewwel wieħed ripetutament qed tiġbed l-attenzjoni lil ta’ fuqek bl-iktar mod aħrax, li kien hemm breach of contract u li l-affarijiet ma kenux sew.  Jiġifieri inti, min-naħa tiegħek, il-bozza l-ħamra kont ilek tixgħelha.   Allura ma taħsibx li sakemm waslu għall-$250,000 multa kien hemm wisq dewmien?

L-INĠ. ALLAN MICALLEF:  Ma nistax ngħid, jista’ jkun, imma meta l-affarijiet tarahom wara forsi tgħid li hija possibbiltà, però ma nistax nikkonferma jew le.

ONOR. JUSTYNE CARUANA:  Jien għandi d-dokumenti fornuti mill-Enemalta u meta nqabbel it-timeline ta’ dawn l-emails li huwa prattikament sena mad-durata tal-kuntratt fejn from day one inti kont qed tgħidilhom ripetutament li huwa breach of contract, il-fatt li damu kważi sena biex jieħdu deċiżjoni, jien leġittima nikkonkludi li kien hemm tkaxkir tas-saqajn biex tittieħed deċiżjoni?

ONOR. LUCIANO  BUSUTTIL:  U biex inżid ma’ dan, jekk tippermettili.  Il-valur ta’ kuntratt ta’ sena sħiħa jkun jiswa mijiet ta’ miljuni, allura multa ta’ $250,000, li tiġi forsi 0.1% tal-valur tal-kuntratt kollu, tagħmel sens?  

L-INĠ. ALLAN MICALLEF:  U kien hemm l-$400,000 għal kull kunsinna li tista’ tiġi off-spec li jidhirli li ma kienx hemm.

ONOR. JUSTYNE CARUANA: Ma kienx hemm ta’ sulphur, imma kien hemm off-spec ta’ sodium, density u l-conradson carbon.   

L-INĠ. ALLAN MICALLEF:  Dak iż-żmien jiena kont infurmat fuq is-sulphur biss u l-ittri li nkitbu lil Trafigura jispeċifikaw is-sulphur biss.

ONOR. JUSTYNE CARUANA:  Hemm email oħra li tirriferi għal-livell tal-conradson carbon.  Fil-fatt ikkwotajtha lil Antoine Galea meta tela’ quddiem il-Kumitat.  Din hija email datata 11 ta’ Mejju mibgħuta mingħand Peter Grima lil Antoine Galea, Allan Micallef u Karl Camilleri u tgħid hekk:

“Dear all, this seems to be typical of Trafigura and should in principle not be accepted.  If necessary, we should consider re-issue of the tender and subsequent cancellation of the Trafigura contract.”.

Is-suġġett ta’ din l-email huwa “Baltic merchant unacceptable conradson carbon residue levels.”, jiġifieri m’aħniex qed nitkellmu fuq sulphur hawn.

L-INĠ. ALLAN MICALLEF:  Kif għedna l-ewwel, il-bozza l-ħamra kienet ilha li nxtegħlet.

ONOR. JUSTYNE CARUANA:  Appuntu, jiġifieri mhux fuq sulphur biss.

L-INĠ. ALLAN MICALLEF:  Minn seta’ jieħu deċiżjoni seta’ skatta l-mekkaniżmu tal-breach of contract, jekk hemm bżonn tmur il-qorti jew whatever u in the meantime toħroġ tender oħra.

ONOR. LUCIANO BUSUTTIL:  Jien naħseb li l-multa li tawhom lanqas biss ħassewha!

L-INĠ. ALLAN MICALLEF:  Hekk hu, però wara li f’dawn il-ġranet bdejt nipprova nirrikapitola dak li kien ġara, fhimt li din kienet fuq kunsinna waħda...

ONOR. LUCIANO BUSUTTIL:  Li kienet tiswa l-miljuni wkoll.  3,000 metric tones of fuel oil jiswew madwar $80 miljun.

ONOR. JUSTYNE CARUANA:  Dan il-conradson carbon mhux spec ukoll?   

L-INĠ. ALLAN MICALLEF:  Wieħed mill-ispecs.

ONOR. JUSTYNE CARUANA:  Jiġifieri meta l-Baltic Adonia issuplixxiet żejt bil-conradson carbon mhux skont il-livelli rikjesti, ukoll tiġi fornitura off-spec.

L-INĠ. ALLAN MICALLEF:  Iva, off-spec fuq particular spec minnhom.

ONOR. JUSTYNE CARUANA:  Jiena li ma ma nistax nifhem hu kif ħarġet din il-figura fuq kunsinna li kif qal tajjeb l-Onor. Busuttil, tiswa l-miljuni.  Għalija tistona ftit meta  tikkompara l-multa mal-flejjes kbar li ħallasna.  Anke jekk ikun hemm każ ta’ personal injury in konsegwenza ta’ inċident, faċilment ittellgħu dak l-ammont, aħseb u ara fuq fornitura ta’ żejt li tiswa l-miljuni!

THE CHAIRMAN:  Jiena ħdimtha, tiġi daqs 35% tal-prezz taċ-ċittadinanza Maltija bħalissa; il-going rate taċ-ċittadinanza hija ta’ €650,000 u allura tiġi 35% of our citizenship.

ONOR. JUSTYNE CARUANA:  Imma issa hawnhekk qed nitkellmu fuq iż-żejt li l-poplu ħallas għalih minn butu.  Fil-plenarja nitkellmu kemm tridu, però jien hawnhekk  jinteressani miż-żejt.  Mr Chairman, jekk sarlek il-ħin għidilna sarlek il-ħin u nkomplu darb’oħra, mhux problema!

THE CHAIRMAN:  Kif għedna, fid-8:45p.m. se naġġornaw, issa ovvjament ħossok libera li jew tirriżerva li tkompli darb’oħra inkella tikkonkludi.

ONOR. JUSTYNE CARUANA:  Mela nieqaf hawn u nkompli darb’oħra.

THE CHAIRMAN:  Sur Micallef, għal-lum nirringrazzjawk.  

Issa nhar it-Tnejn huwa jum il-Budget u nhar ta’ Tlieta dan il-Kumitat  jiltaqa’ diversament ppresedut.  Allura jien nissuġġerixxi li bħal-lum ġimgħa nagħmlu seduta mis-6:30p.m. sad-9:30p.m. kif nagħmlu s-soltu, però peress li l-Inġ. Micallef avvżana li ma jistax jattendi dakinhar, inġibu żewġ xhieda li milli fhimt m’għandniex indumu magħhom li huma s-Sur Godfrey Scicluna u Dott. Godwin Debono biex imbagħad fis-seduta ta’ wara jkompli jixhed l-Inġ. Micallef,  jiġu eżawriti d-domandi lilu u jkun baqa’ is-Sur Louis Giordimaina biex inlestu l-membri kollha tal-FPC.

Mela l-Kumitat huwa aġġornat għal nhar l-Erbgħa, 5 ta’ Novembru 2013 fis-6:30p.m..   Grazzi u l-lejl it-tajjeb lil kulħadd.

Fid-8:44p.m. il-Kumitat aġġorna.

